
OLIY TA’LIM MUASSASALARINING 
INSTITUTSIONAL MUSTAQILLIGI 
VA TASHKILIY SAMARADORLIGI 
O‘RTASIDAGI BOG‘LIQLIK
Berdiyev Sunnatullo Alikulovich
Shahrisabz davlat pedagogika instituti, assistent-oʻqituvchi
E-mail: sunnatulloberdiyev22@gmail.com

Annotatsiya. Maqolada universitetlar mustaqilligi va tashkiliy samaradorlik oʻrtasidagi bogʻliqlik ilmiy 
manbalar hamda Oʻzbekiston oliy taʼlim tizimidagi islohotlar asosida tahlil qilindi. Universitet mustaqilligining 
tashkiliy, moliyaviy, akademik va kadrlar yoʻnalishlari tashkiliy samaradorlik bilan qiyosiy baholandi. Xalqaro 
tajriba umumlashtirildi hamda boshqaruv sifati va hisobdorlik mexanizmlarining ahamiyati asoslab berildi. 
Tadqiqot natijalari universitet mustaqilligi tashkiliy samaradorlikka samarali boshqaruv orqali ijobiy taʼsir 
koʻrsatishini hamda muvozanatli boshqaruv modeli oliy taʼlim muassasalari rivojlanishini qoʻllab-quvvatlashini 
koʻrsatdi.

Kalit soʻzlar: universitet mustaqilligi, tashkiliy samaradorlik, oliy taʼlim, akademik erkinlik, boshqaruv, 
hisobdorlik.

Аннотация. В статье на основе научных источников и реформ системы высшего образования 
Узбекистана проанализирована взаимосвязь между автономией университетов и организационной 
эффективностью. Организационные, финансовые, академические и кадровые аспекты университетской 
автономии сопоставлены с показателями организационной эффективности. Обобщён международный 
опыт, а также обоснована роль качества управления и механизмов подотчётности. Результаты 
исследования показали, что автономия университетов оказывает положительное влияние на 
организационную эффективность через эффективное управление, а сбалансированная модель 
управления способствует развитию высших образовательных учреждений.

Ключевые слова: автономия университетов, организационная эффективность, высшее 
образование, академическая свобода, управление, подотчётность.

Abstract. This article examines the relationship between university autonomy and organizational 
effectiveness based on scientific literature and the higher education reforms implemented in Uzbekistan. The 
organizational, financial, academic, and human resource dimensions of university autonomy are comparatively 
assessed in relation to organizational effectiveness. International experience is synthesized, and the importance 
of governance quality and accountability mechanisms is substantiated. The findings indicate that university 
autonomy positively affects organizational effectiveness through effective governance, while a balanced 
governance model supports the sustainable development of higher education institutions.

Keywords: university autonomy, organizational effectiveness, higher education, academic freedom, 
governance, accountability.

K I R I S H
Oliy taʼlim muassasalarining boshqaruv erkinligini kengaytirish Oʻzbekiston taʼlim siyosatining soʻnggi 

yillardagi ustuvor yoʻnalishlaridan biriga aylandi. 2019-yilda tasdiqlangan Oliy taʼlim tizimini 2030-yilgacha 
rivojlantirish konsepsiyasi universitetlarga akademik, tashkiliy va moliyaviy mustaqillikni bosqichma-bosqich 
berish, ularni fan, taʼlim va ishlab chiqarish integratsiyasiga asoslangan zamonaviy oliy taʼlim muassasalariga 
aylantirish vazifalarini belgilab berdi [1]. Oliy taʼlim qamrovini kengaytirish, taʼlim sifatini oshirish hamda oliy taʼlim 
muassasalari faoliyati samaradorligini yuksaltirish davlat siyosatining ustuvor yoʻnalishlari sifatida belgilandi [2].

Universitetlarga boshqaruv vakolatlarining kengaytirilishi ularning rivojlanish imkoniyatlarini oshiradi. Shu 
bilan birga, boshqaruv erkinligining ortishi tashkiliy samaradorlikni qay darajada taʼminlashi ilmiy va amaliy 
jihatdan dolzarb masala boʻlib qolmoqda. Boshqacha aytganda, boshqaruv mustaqilligining kengayishi 

muassasa faoliyati natijadorligini bevosita oshiradimi yoki bu jarayon institutsional salohiyat, boshqaruv sifati 
hamda resurslardan samarali foydalanish kabi omillarga ham bogʻliqmi, degan savol alohida ilmiy ahamiyat 
kasb etadi.

Xalqaro ilmiy adabiyotlarda oliy taʼlim muassasalarining mustaqilligi koʻp oʻlchovli tushuncha sifatida 
talqin qilinadi. Yevropa Universitetlar Assotsiatsiyasi metodologiyasiga koʻra, u tashkiliy, moliyaviy, akademik 
hamda kadrlar siyosati boʻyicha mustaqillikdan iborat boʻlib, ushbu yoʻnalishlarning har biri universitet faoliyati 
natijadorligiga turlicha taʼsir koʻrsatadi [3]. Oʻz navbatida, tashkiliy samaradorlik ham kompleks kategoriya boʻlib, 
u taʼlim sifati, ilmiy faoliyat natijalari, boshqaruv samaradorligi, moslashuvchanlik va manfaatdor tomonlarning 
qoniqish darajasi kabi koʻrsatkichlar orqali baholanadi [4].

Mazkur maqolaning maqsadi oliy taʼlim muassasalarining tashkiliy, moliyaviy, akademik va kadrlar 
siyosati boʻyicha mustaqilligi bilan tashkiliy samaradorlik oʻrtasidagi bogʻliqlikni nazariy jihatdan 
tizimlashtirish hamda uni Oʻzbekistonda amalga oshirilayotgan oliy taʼlim islohotlari nuqtayi nazaridan 
tahlil qilishdan iborat. Shu maqsadda xalqaro ilmiy adabiyotlar tahlil qilinadi, mavjud nazariy yondashuvlar 
umumlashtiriladi hamda oliy taʼlim muassasalarida boshqaruv samaradorligini oshirishga doir ilmiy-amaliy 
xulosalar shakllantiriladi.

M A V Z U G A  O I D  A D A B I Y O T L A R  S H A R H I
Oliy taʼlim muassasalari mustaqilligini baholash boʻyicha eng keng qoʻllaniladigan metodologiyalardan 

biri Yevropa Universitetlar Assotsiatsiyasi tomonidan ishlab chiqilgan Autonomy Scorecard hisoblanadi. Uning 
2023-yilgi nashrida 35 ta mamlakat oliy taʼlim tizimi tashkiliy, moliyaviy, akademik va kadrlar siyosati boʻyicha 
mustaqillik darajasi asosida 30 dan ortiq koʻrsatkich orqali qiyosiy baholangan [3]. Shuningdek, mazkur 
tadqiqotda universitetlar faoliyati samaradorligi va natijadorligiga taʼsir etuvchi institutsional omillar ham tahlil 
qilingan [5].

Tashkiliy samaradorlikni baholashda oliy taʼlim muassasalari uchun eng maqbul yondashuvlardan 
biri Cameronning koʻp oʻlchovli modeli hisoblanadi. Mazkur model samaradorlikni maqsadlarga erishish, 
resurslardan foydalanish, ichki jarayonlar hamda manfaatdor tomonlar ehtiyojlarini qondirish nuqtayi nazaridan 
kompleks baholash imkonini beradi. Shu bois, u universitetlar kabi koʻp funksiyali tashkilotlarni tahlil qilishda 
keng qoʻllaniladi [4].

Universitetlar mustaqilligi va tashkiliy samaradorlik oʻrtasidagi bogʻliqlik boʻyicha olib borilgan tadqiqotlar 
turli natijalarni qayd etadi. Ayrim mualliflar boshqaruv mustaqilligi universitetlarning strategik qarorlar qabul 
qilish imkoniyatini kengaytirishi, tashqi muhit oʻzgarishlariga moslashuvchanligini oshirishi hamda resurslardan 
samaraliroq foydalanishga xizmat qilishini taʼkidlaydilar [6]. Boshqa tadqiqotlarda esa mazkur bogʻliqlik 
boshqaruv madaniyati, resurslarni taqsimlash mexanizmlari va kadrlar siyosati bilan chambarchas bogʻliq ekani 
qayd etiladi.

Empirik tadqiqotlar boshqaruv mustaqilligining taʼsiri barcha holatlarda bir xil namoyon boʻlmasligini 
koʻrsatadi. Yevropa oliy taʼlim tizimlari boʻyicha oʻtkazilgan qiyosiy tahlilda mustaqillikning toʻrtta yoʻnalishi 
universitetlar faoliyati natijadorligiga bevosita taʼsir koʻrsatishi boʻyicha yetarli statistik dalillar aniqlanmagan. 
Tadqiqotchilar bunda moliyalashtirish hajmi, institutsional obroʻ va boshqaruv sifati kabi omillar muhimroq rol 
oʻynashini taʼkidlaydilar [7]. Rossiya universitetlari misolida oʻtkazilgan tadqiqot ham rasmiy mustaqillikning oʻzi 
yuqori ilmiy natijadorlikni kafolatlamasligini, biroq boshqaruv amaliyoti va inson resurslarini samarali boshqarish 
natijalarga sezilarli ijobiy taʼsir koʻrsatishini koʻrsatgan [8].

Shu bilan birga, bir qator tadqiqotlarda universitetlar mustaqilligining ijobiy natijalari ham asoslab 
berilgan. Xususan, Gʻarbiy Yevropa mamlakatlari tajribasi universitetlarning yuqori darajadagi mustaqilligi 
taʼlim sifati va bitiruvchilarning mehnat bozoridagi raqobatbardoshligini oshirishga xizmat qilishini koʻrsatadi 
[9]. Qiyosiy tadqiqotlarda boshqaruv mustaqilligi universitetlarning tashkiliy tuzilmasi, qaror qabul qilish 
jarayonlari va oʻzgarishlarga moslashuvchanligiga sezilarli taʼsir koʻrsatishi qayd etilgan [10]. Shuningdek, 
oliy taʼlim tizimlari boʻyicha olib borilgan koʻp bosqichli tahlillar universitetlar mustaqilligi ayrim institutsional 
qarorlar, jumladan, taʼlim siyosati va akademik rivojlanish yoʻnalishlarini belgilashda muhim omil ekanini 
tasdiqlaydi [11].

Rivojlanayotgan mamlakatlar tajribasi ham boshqaruv mustaqilligining samarasi uning yaxshi boshqaruv 
tamoyillari bilan uygʻunlashgan holda namoyon boʻlishini koʻrsatadi. Jumladan, Indoneziya oliy taʼlim tizimida 
universitetlarga berilgan keng vakolatlar hisobdorlik, sifatni boshqarish va strategik rejalashtirish mexanizmlari 
bilan birgalikda joriy etilganda muassasalar raqobatbardoshligi sezilarli darajada oshgani aniqlangan [12]. 
Yevropa tajribasi ham universitetlar mustaqilligini samarali amalga oshirish uchun izchil davlat siyosati, 
institutsional qoʻllab-quvvatlash va muntazam monitoring zarurligini koʻrsatadi [13].

T A D Q I Q O T  M E T O D O L O G I YA S I
Mazkur tadqiqot nazariy-analitik yondashuv asosida amalga oshirildi. Tadqiqotda qiyosiy tahlil, hujjatlar 

tahlili hamda konseptual tahlil usullaridan foydalanildi. Asosiy e’tibor oliy ta’lim muassasalarining mustaqilligi va 
tashkiliy samaradorligi o‘rtasidagi nazariy bog‘liqlikni tizimlashtirishga qaratildi.

Tadqiqotning axborot bazasini uch turdagi manbalar tashkil etdi. Birinchi guruhga Yevropa Universitetlar 
Assotsiatsiyasi tomonidan ishlab chiqilgan Autonomy Scorecard metodologiyasi va unga oid tadqiqotlar kiritildi 
[3]. Ikkinchi guruhni tashkiliy samaradorlik nazariyasi hamda universitetlar mustaqilligi va faoliyati samaradorligi 
o‘rtasidagi bog‘liqlikni yorituvchi ilmiy adabiyotlar tashkil etdi [4–13]. Uchinchi guruhga O‘zbekistonda oliy ta’lim 
tizimini rivojlantirishga oid normativ-huquqiy hujjatlar va strategik dasturlar kiritildi [1; 2].

Tahlil jarayonida dastlab universitetlar mustaqilligining tashkiliy, moliyaviy, akademik va kadrlar siyosati 
bo‘yicha tarkibiy qismlari tizimlashtirildi. Keyingi bosqichda ushbu tarkibiy qismlarning tashkiliy samaradorlikning 
asosiy yo‘nalishlari bilan o‘zaro bog‘liqligi qiyosiy va konseptual tahlil asosida baholandi. Olingan natijalar jadval 
va konseptual model yordamida umumlashtirildi.

Tadqiqot sifat (qualitative) yondashuviga asoslangan bo‘lib, statistik yoki ekonometrik usullar qo‘llanilmadi. 
Barcha xulosalar ilmiy adabiyotlar, xalqaro metodologiyalar hamda amaldagi me’yoriy-huquqiy hujjatlarni 
qiyosiy tahlil qilish asosida shakllantirildi.

T A H L I L  V A  N A T I J A L A R
Oliy ta’lim muassasalari mustaqilligining tashkiliy, moliyaviy, akademik va kadrlar siyosati bo‘yicha tarkibiy 

qismlari tashkiliy samaradorlikning turli yo‘nalishlariga turlicha ta’sir ko‘rsatadi. Ushbu bog‘liqlikning asosiy 
jihatlari 1-jadvalda umumlashtirilgan (1-jadval).

1-jadval
Mustaqillik oʻlchamlari va tashkiliy samaradorlik sohalarining muvofiqligi1

Mustaqilligi 
oʻlchami Asosiy koʻrsatkichlar Tashkiliy samaradorlikka hissa Manba

Tashkiliy
Rektorni tanlash tartibi, boshqaruv 

organlari tarkibi, akademik tuzilma va 
yuridik shaxs tuzish qarori

Boshqaruvning tezkorligi va 
strategik moslashuvchanlik [3]

Moliyaviy Davlat mablagʻi turi, profitsitni saqlash, 
bino egaligi, oʻquv toʻlovlarini belgilash

Resurslarni maqsadli taqsimlash va 
barqarorlik [5]

Kadrlar Mustaqil ishga qabul, lavozimga koʻtarish, 
ish haqi va kasbiy rivojlantirish

Iqtidorli professor-oʻqituvchilarni jalb 
etish va nashr faolligi [8]

Akademik Oʻquv yoʻnalishlari, talabalar soni va 
tanlovi, taʼlim mazmuni

Taʼlim sifati va mehnat bozoriga 
mosligi [9]

1-jadval natijalari oliy ta’lim muassasalari mustaqilligining har bir tarkibiy qismi tashkiliy samaradorlikning 
muayyan yo‘nalishiga ko‘proq ta’sir ko‘rsatishini namoyon etadi. Biroq ushbu tarkibiy qismlarning hech biri 
alohida holda yuqori natijadorlikni ta’minlamaydi. Masalan, tashkiliy mustaqillik boshqaruv qarorlarini tezkor 
qabul qilish imkonini bersa, akademik va kadrlar salohiyati yetarli bo‘lmagan sharoitda bu imkoniyat ta’lim sifati 
yoki ilmiy natijalarning oshishiga olib kelmasligi mumkin. Xuddi shuningdek, moliyaviy mustaqillik resurslarni 
mustaqil taqsimlash imkonini yaratadi, biroq strategik rejalashtirish va samarali moliyaviy boshqaruv mavjud 
bo‘lmaganda kutilgan natijaga erishish qiyin. Demak, universitet mustaqilligining tashkiliy samaradorlikka ta’siri, 
asosan, bilvosita mexanizmlar orqali namoyon bo‘ladi [6].

Empirik tadqiqotlar ham ushbu xulosani tasdiqlaydi. Xususan, ayrim tadqiqotlarda universitetning rasmiy 
mustaqillik maqomi faoliyat natijadorligini bevosita belgilamasligi, aksincha, boshqaruv sifati, inson resurslarini 
boshqarish va institutsional salohiyat kabi omillar samaradorlikka sezilarli ta’sir ko‘rsatishi aniqlangan [8]. Yevropa 
oliy ta’lim tizimlari bo‘yicha o‘tkazilgan miqdoriy tahlillar ham mustaqillikning alohida ta’siri cheklanganligini, 
moliyalashtirish darajasi, institutsional obro‘ va boshqaruv sifati kabi omillar natijadorlikni ko‘proq belgilashini 
ko‘rsatadi [7]. Universitet mustaqilligi tashkiliy samaradorlikning muhim institutsional sharti hisoblansa-da, 
uning amaliy samarasi boshqaruv mexanizmlari, resurslardan oqilona foydalanish va hisobdorlik tizimi bilan 
uyg‘unlashgan holda namoyon bo‘ladi.

1	  Manba: [3], [5], [8] va [9] asosida muallif tomonidan tuzildi.

Mustaqillik va tashkiliy samaradorlik o‘rtasidagi ushbu o‘zaro bog‘liqlikning konseptual modeli 1-rasmda 
keltirilgan. Unda tashkiliy, moliyaviy, akademik va kadrlar siyosati bo‘yicha mustaqillik boshqaruv sifati, 
resurslardan foydalanish samaradorligi hamda hisobdorlik mexanizmlari orqali universitet faoliyatining asosiy 
natijalariga ta’sir ko‘rsatishi tasvirlangan (1-jadval).

1-rasm. Universitet mustaqilligining tashkiliy samaradorlikka vositachi omillar orqali taʻsiri2

1-rasmda keltirilgan konseptual model universitetlar mustaqilligining tashkiliy samaradorlikka ta’siri 
boshqaruv sifati, strategik rejalashtirish va hisobdorlik mexanizmlari orqali amalga oshishini ko‘rsatadi. Demak, 
universitetlarga kengroq vakolatlar berilishi o‘z-o‘zidan yuqori natijadorlikni ta’minlamaydi. Qiyosiy tadqiqotlar 
ham bir xil darajadagi mustaqillikka ega universitetlar turli natijalarga erishishini, bu esa ichki boshqaruv sifati 
bilan izohlanishini tasdiqlaydi [10].

O‘zbekistonda amalga oshirilayotgan oliy ta’lim islohotlari ushbu yondashuvning amaliy ahamiyatini 
tasdiqlaydi. Oliy ta’lim tizimini 2030-yilgacha rivojlantirish konsepsiyasi universitetlarning akademik, tashkiliy va 
moliyaviy mustaqilligini kengaytirish hamda “Universitet 3.0” modelini joriy etishni nazarda tutadi [1]. Xalqaro 
tajriba esa bunday islohotlar boshqaruv sifati va hisobdorlik tizimlari bilan uyg‘unlashgandagina yuqori natija 
berishini ko‘rsatadi [12].

Tahlil natijalari shuni ko‘rsatadiki, birinchidan, universitetlar mustaqilligi va tashkiliy samaradorligi o‘rtasida 
barqaror, ammo bilvosita bog‘liqlik mavjud. Ikkinchidan, ushbu bog‘liqlik boshqaruv sifati, resurslardan samarali 
foydalanish va hisobdorlik mexanizmlariga bog‘liq. Uchinchidan, O‘zbekistonda amalga oshirilayotgan islohotlar 
universitetlarning tashkiliy samaradorligini oshirish uchun zarur institutsional sharoit yaratmoqda.

X U L O S A  V A  T A K L I F L A R
Tadqiqot natijalari oliy ta’lim muassasalari mustaqilligi va tashkiliy samaradorligi o‘rtasida barqaror, ammo 

bilvosita bog‘liqlik mavjudligini ko‘rsatdi. Mustaqillik universitetlarga boshqaruv, moliyaviy resurslar, kadrlar 
siyosati va ta’lim jarayonlarini mustaqil tashkil etish imkonini beradi. Biroq uning amaliy samarasi samarali 
boshqaruv, strategik rejalashtirish va hisobdorlik tizimlarining rivojlanganlik darajasiga bog‘liq.

Tahlil natijalaridan kelib chiqib, quyidagi takliflar ishlab chiqildi:
● oliy ta’lim muassasalarining tashkiliy, akademik, moliyaviy va kadrlar siyosati bo‘yicha mustaqilligini 

kompleks rivojlantirish; 
● boshqaruv vakolatlarini sifatni ta’minlash va natijadorlikni baholash mexanizmlari bilan uyg‘unlashtirish; 
● universitet rahbariyati va boshqaruv xodimlarining strategik boshqaruv kompetensiyalarini rivojlantirish; 
● professor-o‘qituvchilarni tanlash, rag‘batlantirish va rivojlantirishda boshqaruv mustaqilligidan samarali 

foydalanish; 
● universitetlarda faoliyat natijalarini muntazam baholash va o‘z-o‘zini tahlil qilish amaliyotini takomillashtirish. 
Mazkur takliflarni amalga oshirish oliy ta’lim muassasalari boshqaruvining samaradorligini oshirish, ta’lim 

sifati va ilmiy faoliyat natijadorligini yaxshilash hamda ularning milliy va xalqaro miqyosdagi raqobatbardoshligini 
kuchaytirishga xizmat qiladi.

2	  Muallif ishlanmasi

